
Innkaupareglur 

 Félags kvenna í atvinnulífinu (FKA) 

 

Félag kvenna í atvinnulífinu (hér eftir „FKA“ eða „félagið“) setur sér neðangreindar 

innkaupareglur (hér eftir „reglurnar“) sem gilda skulu um kaup félagsins á vörum og 

þjónustu. 

1. gr.  Markmið og tilgangur 

Markmið með reglunum er að stuðla að vönduðum, hagkvæmum og gegnsæjum 

innkaupum félagsins með það að markmiði að tryggja gæði þeirrar vöru og þjónustu sem 

félagið kaupir.  

Reglum þessum er ætlað að stuðla að því að FKA gæti jafnræðis, meðalhófs og gagnsæis 

við innkaup. FKA er óheimilt að mismuna fyrirtækjum  eða takmarka samkeppni með 

óeðlilegum hætti. Viðeigandi ráðstafanir skulu gerðar til að koma í veg fyrir 

hagsmunaárekstra í innkaupaferli til að tryggja jafnræði. 

2. gr. Gildissvið og ábyrgð 

Framkvæmdastjóri, stjórn félagsins og allar nefndir og deildir félagsins, þ.m.t. 

LeiðtogaAuður, Atvinnurekendadeild og FKA-Framtíð skulu vera bundnar af reglunum.  

Stjórn félagsins, framkvæmdastjóri og formenn viðkomandi deilda og nefnda félagsins 

skulu bera ábyrgð á því að reglunum sé fylgt.   

 

Þegar talað er um FKA eða félagið í reglunum er átt við þá aðila sem koma að innkaupum 

félagsins samkvæmt reglunum. 

 

3. gr. Skilgreining á innkaupum 

Með innkaupum er átt við kaup FKA á hvers kyns aðföngum, þ.e. kaup á vörum,  þjónustu 

og verklegum framkvæmdum.  

 

4. gr. Samningar og fjárhæðir 

Meginreglan er sú að FKA skuli óska eftir tilboðum ef áætluð samningsfjárhæð innkaupa 

fer yfir 500.000 kr. án virðisaukaskatts. 

Við mat á áætlaðri fjárhæð samnings skal telja með allan kostnað innkaupa miðað við 

þann tíma þegar auglýsing um innkaup er birt.  

Ef fyrirliggjandi er að aðrar innkaupaaðferðir skili FKA hagstæðari árangri er heimilt að 

veita undanþágu frá því að leita tilboða  en það skal þá borið undir stjórn.  

5. gr. Innkaupaaðferðir 

Við kaup FKA á vörum og þjónustu skal meginreglan vera sú að leitast við að afla tilboða 

og samþykkja tilboð frá fyrirtækjum sem rekin eru af félagskonum innan FKA eða 

fyrirtækjum þar sem félagskonur innan FKA eru í stjórnunarstöðum („FKA fyrirtæki“) ef 

þær vörur eða þjónusta sem leitað er eftir telst samkeppnishæf við önnur fyrirtæki. FKA 

ber þó ekki skylda til að eiga eingöngu viðskipti við FKA fyrirtæki. Við undirbúning innkaupa 

skal vanda til lýsingar á þeirri vöru eða þjónustu sem leitað er eftir þannig að ekki sé fyrir 

hendi óvissa um fyrirhuguð viðskipti.  

Innkaup FKA skulu að jafnaði fara fram með eftirfarandi aðferðum: 



5.1 Tilboð 

Að öllu jöfnu skal óska eftir tilboði frá a.m.k. þremur fyrirtækjum þegar leitast er eftir 

kaupum á vörum eða þjónustu hjá FKA. Skrifstofa FKA útbýr lýsingu á þeirri vöru eða 

þjónustu sem leitast er eftir og á þeim grunni byggja tilboðsgjafar tilboð sitt.  

5.2 Fyrirspurnir  

Þegar ekki eru viðhöfð tilboð, skv. grein 5.1 skal formleg fyrirspurn almennt vera undanfari 

innkaupa. Fyrirspurn er framkvæmd, þar sem tilboð skv. 5.1 eru ekki talin eiga við. Með 

fyrirspurnum er átt við fyrirspurnir sem sendar skulu út skriflega þar sem óskað er eftir 

skriflegum svörum fyrir tilgreindan tíma. FKA ber að tryggja að forsendur fyrir ákvörðun 

um innkaup með fyrirspurnum séu skýrar og sýnilegar.  

5.3 Beinir samningar 

FKA er heimilt að ganga til beinna samninga þegar fyrir liggur að ekki er til staðar nema 

einn seljandi. Þá má einnig ganga til beinna samninga ef upp koma ófyrirsjáanleg atvik 

sem valda því að ekki er unnt að haga innkaupum með öðrum innkaupaaðferðum.   

6. gr. Mat og val á tilboðum og samningsaðilum 

Ákvörðunarvald um það hvort tilboði skuli tekið skal vera í höndum stjórnar FKA eða 

framkvæmdastjóra samkvæmt umboði stjórnar og eftir atvikum í höndum stjórna deilda 

og nefnda að því er varðar innkaup sem deildir og nefndir hafa með höndum. 

Meginreglan er sú að taka skal því tilboði sem hagkvæmast er miðað við þær kröfur sem 

settar eru fram í tilboðslýsingu í tilboðsgögnum. Ef hagstæðasta tilboð er ekki jafnframt 

lægsta tilboð skal það rökstutt sérstaklega. 

Ábyrgð á því að innkaup séu í samræmi við innkaupareglur þessar er í höndum þess sem 

hefur ákvörðunarvald hverju sinni, svo sem framkvæmdastjóra eða stjórnar FKA og stjórn 

nefndar og deildar. 

7. gr. Hæfis- og siðareglur  

Framkvæmdastjóri, stjórnarkona eða fulltrúi í nefnd eða deild FKA er óheimilt að eiga aðild 

að ákvörðunum um innkaup sem varða þær sjálfar eða aðila sem eru þeim náskyldir eða 

í hagsmunatengslum við. Við slíkar aðstæður ber viðkomandi að eiga frumkvæði að því að 

víkja af fundi þegar ákvarðanir um innkaup eru teknar. Ef vafi leikur á óhæði aðila og 

viðkomandi hefur ekki frumkvæði að umræðu um það skulu aðrar konur sem að 

ákvörðuninni koma vekja athygli á því. Ef ekki er samstaða um mat á óhæði viðkomandi 

skal vísa málinu til stjórnar til umræðu.  

8. gr. Varðveisla samninga og annarra skjala 

Allir samningar og önnur skjöl er varða innkaup FKA skulu varðveittir á sameiginlegu drifi 

stjórnar félagsins eða með öðrum þeim tryggum hætti sem stjórn FKA ákveður á hverjum 

tíma.   

 

9.  gr. Gildistaka 

Reglur þessar öðlast gildi [●]. maí 2019. 

 

Samþykkt á fundi stjórnar FKA [●]. maí 2019 


